                        ბოლო ტურის წინ...
 დასასრულს უახლოვდება ქობულეთის საჭადრაკო ტურნირი სასტუმრო „ჯორჯიან პალასის“ პრიზზე. რვა  ტურის შემდეგ კვლავ ერთპიროვმნულად ლიდერობს სინგაპურელი რავინდრან შანმუგამი. დილის სესიაში რავინდრანმა თეთრებით ქულა გაუყო დავიდ უნანიანს, ხოლო საღამოს იგივე შედეგს გიგა ყუფარაძესთან შეხვედრაში მიაღწია.სატურნირო მდგომარეობიდან გამომდინარე, ცხადია, ბრძოლები უკომპრომისო იქნებოდა და ნახევარი ქულაც კი დიდი ჯაფის შედეგად მოიპოვებოდა. რავინდრანის სასახელოდ უნდა ითქვას, რომ მან ამჯერადაც გაართვა თავი სირთულეებს და შეინარჩუნა პირველი პოზიცია. ბოლო ტურში ის ერთ-ერთ აუტსაიდერს, ვარლამ ვეფხვიშვილს ხვდება თეთრებით და თუკი დაამარცხებს, ჩემპიონობას ინაღდებს; შესაძლოა ყაიმმაც იგივე წარმატება მოუტანოს. ყაიმი საჭოჭმანო იმად არის, რომ  კვლავაც ორი მეტოქე ჰყავს, რომლებიც ნახევარი ქულით ჩამორჩებიან - აზერბაიჯანელი ნიჯატ აგაევი და გიგა ყუფარაძე - 5,5 ქულაა მათ მარაგში. 5 ქულაც ორ მონაწილეს მოუგროვდა - გია ბაღათუროვს და ტიგრან პეტროსიანს.

დილის სესიაში გამოსარჩევი გახლდათ ყუფარაძე - ვეფხვიშვილის პარტია. ახალგაზრდა ყუფარაძე ფავორიტად კი მიიჩნეოდა, მაგრამ ვეტერანი ვეფხვიშვილი ძალებს არ ზოგავდა და მეტოქეს არაფერს უთმობდა. საბოლოოდ ოსტატობამ და ახალგაზრდობამ მაინც თავისი გაიტანა და  გიგამ მორიგი ქულა ჩაიწერა აქტივში.

ასევე შედეგიანად დასრულდა აკაკი შალამბერიძისა და ტიგრან პეტროსიანის თამაში. ამჯერად შავებით მოასპარეზე სომეხმა სტუმარმა იძალა და თუ გავითვალსწინებთ შალამბერიძის ცუდ სპორტულ ფორმას, გასაკვირი არაფერია.

დანარჩენი შეხვედრები ყაიმით დასრულდა.

მეცხრე ტურში, რომელიც მცირე შესვენების შემდეგ , სამ საათზე დაიწყო, ყველაზე მეტი შედეგიანი ორთაბრძოლა ვიხილეთ - სამ შეხვედრაში  მიაღწია ერთ-ერთმა მხარემ გამარჯვებას. ესენია: გიორგი ბაღათუროვი, რომელმაც შავებით აჯობა ვეფხვიშვილს, აგაევი, რომელმაც ასევე შავებით მოუგო აუტსაიდერ მგელაძეს და პეტროსიანი, ვინც თეთრებით შეძლო ალექსანდრე ყაშაშვილის დამარცხება. უნანიანმა და შალამბერიძემ და ყუფარაძე - შანმუგამმა ზავს მოაწერეს ხელი.
ბოლო ტურის წინ ასეთი სატურნირო მდგომარეობაა: 1. შანმუგამი - 6 ქულა; 2-3. ყუფარაძე, აგაევი - 5,5; 4-5. ბაღათუროვი, პეტროსიანი - 5; 6.უნანიანი -4,5; 7. შალამბერიძე - 3; 8-9. ყაშაშვილი, ვეფხვიშვილი - 2,5. 10. მგელაძე - 1.

გადამწყვეტ დღეს დაფას შემდეგი წყვილები მიუსხდებიან: შანმუგამი - ვეფხვიშვილი; შალამბერიძე - ყუფარაძე; ყაშაშვილი - უნანიანი; აგაევი - პეტროსიანი; ბაღათუროვი - მგელაძე.
 დღევანდელი საჭადრაკო პერიპეტიები ამით არ დასრულებულა: ზურაბ აზმაიფარაშვილის წინადადებით საღამოს რვა საათზე ბლიც-ტურნირიც გაიმართა, რომელშიც თითქმის ყველა იმ მოჭადრაკემ ითამაშა, ვინც მიმდინარე შეჯიბრებაში ასპარეზობს.  საინტერესოა ის მომენტიც, რომ თამაშის სურვილი ზურაბ აზმაიფარაშვილმაც გამოთქვა, თუმცა მისი ამჟამინდელი სპორტული ფორმა გამარჯვებისთვის არასაკმარისი გახდა - მხოლოდ მესამე ადგილზე გავიდა. პირველი ადგილი კი თამაზ მგელაძეს ერგო,მეორეზე გიორგი ბაღათუროვია.
ზვიად შათირიშვილი

